
		
			
				[image: Cubierta: Unha gorxa chea de paxaros Os Carunchos cantan a Manuel María. Libro Disco Os Carunchos. Xerais]
			

		

	
		
			[image: Unha gorxa chea de paxaros. Os Carunchos cantan a Manuel María. Ilustracións de Laura Romero. Poemas de Manuel María. Textos de Xurxo Souto e Xaneco Tubío. Xerais]

		

	
		
			[image: Viaxe polas músicas de Manuel María»,limiar de Xurxo Souto................................................]


			XURXO SOUTO

			Os Carunchos, trinta anos de ruta e alegría: celebración! Festa bonita que se vira aínda máis grande na palabra de Manuel María.

			Os Carunchos –puro talento–, comando sonoro sempre teimudo na procura da beleza. De tanto furar e furar foron quen de atopar o tesouro:

			UNHA GORXA CHEA DE PAXAROS

			Esas melodías, agachadiñas nos recantos máis fermosos da obra do poeta, que levaban tantos anos por eles agardando.

			Por isto este disco é moito máis que a significación dunha efeméride: falamos dunha apoteose, dunha auténtica transmutación alquímica. Desa emoción que só se produce no encontro verdadeiro entre a música e a palabra. 

			Os Carunchos, mestres da música popular, fan levedar os versos de Manuel María. Dúas décadas despois do pasamento do propio autor, culminan e levan á plenitude o seu proxecto poético.

			Alegría pangalaica! Marabilla da música e da literatura. 

			Unha gorxa chea de paxaros, isto si que é unha celebración!

			Música contra o silencio

			Medo, silencio. Era un tempo gris. Posguerra. No medio desa tristura ergueuse a voz daquel mozo da Casa de Hortas, en Outeiro de Rei.

			Muiñeiro de brétemas (1950), Morrendo a cada intre (1952), Advento (1954), así se titularon os seus primeiros libros. Versos profundos de rebelión existencial.

			Pero Manuel María quería máis. Precisaba aprehender e compartir esa cantiga silente que, intuía, estaba a latexar nas cousas todas.

			Teno dito moitas veces: foi como unha revelación. Subía dende o Campo de Santa Isabel, nas ribeiras do Miño, cara á súa casa, e sentiu como as cousas lle regalaban uns versos. Si, unha música espontánea que nacía directamente da beleza da contorna que estaba a transitar. 

			Foi o primeiro poema dun novo libro e dun novo xeito de facer poesía. Púxose a escribir compulsivamente. Só uns meses despois, en 1954, a obra saíu do prelo. E o que até entón era para a vida oficial La tierra llana de Castro de Rey foi, dende entón e para sempre, a Terra Chá. Mirade se é grande o poder da palabra.

			Terra Chá, formas métricas propias da literatura popular. Sinxeleza formal, non para emprender unha regresión idealizada cara ao pasado, senón para procurar, directamente, a música do cosmos.

			Non podía sabelo, mais estou certo de que xa entón o imaxinou: a eufonía dos seus versos tiña que chegar a ser canción. E abofé que o conseguiu. Hoxe moitos deses poemas forman parte do acervo da música popular. Cántanse en múltiples contextos, mesmo sen que ás veces se saiba –triunfo total do poeta– que o autor desa letra é o propio Manuel María.

			Dende a música cara á palabra

			A poesía naceu para ser cantada, tal escribiu Celso Emilio Ferreiro no texto de saúdo para o LP Miña Galicia verde dos Tamara (1974):

			Creo que a poesía cantada a través dos meios modernos de difusión incidirá –xa está incidindo– no uso social da cultura. Resulta curioso iste retorno ás formas primitivas da espresión poética, cuia volta ten, dalgún modo, causas semellantes ás da antiguedá: entón as masas eran iletradas i era forzoso decirlle o poema ou o relato; hoxe non o son, pero prefiren que llo digan a traveso do sonido ou da imaxe por seren unhos meios de captación mais doados e sinxelos. A cultura da letra impresa que veu coa invención da imprensa impuxo a poesía leída e, con éla, a poesía intelectualizada, requintada, esquisita que o pobo refugou.

			En Manuel María cúmprese en plenitude este texto programático. E non só porque a música está na esencia mesma dos seus versos. Tamén, e sobre todo, porque somos moitas xeracións, as galegas e galegos, que chegamos á súa poesía grazas á canción.

			Perfección da inocencia

			Reivindico de entrada un momento moi fermoso. Tinguido desa perfección única –especialmente fráxil– que só se dá na inocencia do primeiro encontro. Lugo, comezo dos anos setenta, un fato de rapazas e rapaces do Coro do Colexio Menor do Santísimo Sacramento, co impulso do padre Mato, deciden formar o seu propio conxunto. Un paso cara adiante que ía mudar a historia da música galega:

			Labrado da miña man

			fixen coa miña navalla

			un aradiño de pau.

			Sei que conforme os fuches lendo, cos versos veu tamén á túa mente unha melodía. A música que para Fuxan os Ventos compuxo o seu amigo, e compañeiro de instituto, Antón Campelo.

